
	వ.	
కావున దైవానుకూలత లేని పౌరుషవ్యాపారంబు నిరర్థకం బెట్లంటేని.

	సీ.	
తాపసవేషంబు ధరియించె రాముఁడు, బంధనప్రాప్తుఁడై బలి యడంగె

వనవాసగతు లైరి వగఁ బాండుతనయులు, యాదవు లన్యోన్యహతులఁ జనిరి

ఘోరదుర్దశ నొంది కుందె నైషధరాజు, శరతల్పగతుఁ డయ్యె శాంతనవుఁడు

వామనరూపంబు వాసుదేవుఁడు దాల్చె, దశకంఠుఁ డర్జునోద్ధతికి నొదిగె



	 







	గీ.	
సర్వమును దైవవశమున జరుగు జగము, గాన నేరక తాఁ గర్తగాఁ దలంచు

మూఢచిత్తుఁడు సుజ్ఞానమూర్తి యైన, పురుషుఁ డిన్నియు నెఱిఁగి సుస్థిరతనుండు.

	వ.	
అని మఱియును.

	చ.	
శ్రుతమునఁ జేసి బుద్ధి మతిశూన్యఘనవ్యసనంబుచేత మూ

ర్ఖతయు మదాలసత్వమునఁ గాంతయుఁ జంద్రునిచేత రాత్రియున్

వితతసమాధిచే ధృతి పవిత్రజలంబులచేత నేఱు నూ

ర్జితనయమార్గవర్తనముచే నృపతిత్వ మలంకృతం బగున్.

	వ.	
అని యిట్లు చిరంజీవి చెప్పినహితోపదేశంబునకుఁ బగ సాధించినసాహసంబునకుఁ

బ్రియం బంది మేఘవర్ణుం డతని కర్ధరాజ్యం బిచ్చి తానును సామ్రాజ్యంబునం బూ

జ్యుండై సుఖం బుండె నని చెప్పుటయు.

	ఉ.	
హారపటీగహీరరజతాద్రితుషారధరాధరేంద్రమం

చారమరాళరాజహరనారదపారదకుందచంద్రికా

క్షీరమృణాలశంఖసురసింధురఫేనఫణీశకాశక

ర్పూరసమానకీర్తివరభూషణ సజ్జనలోకపోషణా.

	క.	
ఉభయదళరుద్ర లక్ష్మీ, శుభమందిర సతతదానశోభిత సమ్య

గ్విభవసురాధిప విలస, త్ప్రభవా హేమాద్రిధీర బసువకుమారా.

	మత్తకోకిల.	
వాసవప్రతిమానవైభవ వైరిరాజభయంకరా

వాసుదేవపదాబ్జపట్పదవాంఛితార్ధసురాంఘ్రిపా

భాసురప్రమదామనోభవ భానువంశసముద్భవా

ప్రాసతోమరకుంతముద్గరపట్టసాయుధసాధనా.

గద్యము. ఇది శ్రీమైత్రావరుణగోత్రపవిత్ర బ్రహ్మనామాత్యపుత్త్ర సుకవిజనవిధేయ నారా

యణనామధేయప్రణీతం బైనపంచతంత్రంబనుమహాకావ్యంబునందు

సంధివిగ్రహం బనునది తృతీయాశ్వాసము.

		 ఈ పేజీలో చివరి మార్పు 26 మార్చి 2023న 13:32కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

